
AzAdlığın ƏsAslArı

Amerika Birləşmiş Ştatlarının ilk on üç ştatı tərəfindən yekdilliklə qəbul olunan Bəyannamə 

B əşər tarixində elə bir məqam yetişir ki, hər 
hansı xalq onu başqa bir xalqa bağlayan siyasi 
əlaqələri qırıb atmağa, təbiətin və Yaradanın 

ona bəxş etdiyi qanunlara uyğun olaraq dünya dövlətləri 
arasında müstəqil, kimdənsə asılı olmadan mövqe 
tutmağa çalışır və belə olanda həmin xalq bəşəriyyətin 
rəyinə ehtiram əlaməti kimi, özünün müstəqilliyə 
canatma səbəblərini izah etmək məcburiyyətini hissedir.

Biz bunu sübuta ehtiyacı olmayan bir həqiqət sayırıq 
ki, bütün insanlar bərabərhüquqlu yaradılıb və Yaradan 
öz bəndələrinə yaşamaq, azadlıq, xoşbəxtliyə canatma 
hüquqları daxil olmaqla müəyyən toxunulmaz hüquqlar 
bəxş edibdir. Belə hüquqların təmin edilməsi üçün 
insanlar ədalətli, qüvvəsi idarə olunanların razılığına 
əsaslanan hökumət qurur və hər hansı bir dövlət quruluşu 
bu təməlləri pozmağa yönəldiyi təqdirdə xalqın onu 
dəyişməyə, ləğv etməyə, əvəzində həmin prinsiplərə 
dayanan, insanların təhlükəsizlik və səadətinə daha 
yüksək təminat verən bir quruluş yaratmağa haqqı 
vardır. 

